
NGIk eta NEBZEk Artea Ekintzaile jardunaldia sustatu dute, enpresa ekimenak eta sormena bultzatze aldera
Nafarroan, kultura eta sormen arloan 779 enpresa, 7.900 langile eta garapen aukera handiak daude
2009ko azaroak 19, osteguna.  Kultura eta sormen arloan 779 enpresa zeuden Nafarroan 2008an, 2000. urtean baino ia %50 gehiago (urte hartan 520 kultur elkarte zeuden). Datu horiek Kultura Ministerioarenak dira eta Artea Ekintzaile jardunaldiaren hasieran eman dituzte aditzera. Jardunaldi hori Nafarroako Gazteria Institutuak (NGI) sustatzen du, Nafarroako Enpresa eta Berrikuntza Zentro Europarraren (NEBZE) laguntzarekin, eta gaur egin dute, Iruñako Larrabide Gazte Egoitzan. 
Jardunaldi hori antolatu dute, hain zuzen, Nafarroako Gobernuak egiten dituen Artista Gazteen Topaketen 25. urteurrena dela eta. Helburuak dira, besteak beste, artearen alorrean sormena eta enpresa ekimena sustatzea, batetik; eta sektorearen hazkuntza ekonomikoaren eta enplegu berriak sortzearen gainean sentsibilizatzeko ere. Nafarroako kultur enpresetan 7.900 langile zeuden 2007an (estatuan 556.600 daude). NEBZEren arabera, kultur sormenaren arloak garatzeko aukera ugari dauzka Nafarroan.
Artea Ekintzaile jardunaldietan honako hauek egingo dituzte: mahai-inguru bat, Espido Freire idazlearekin eta Kukuxumusuko eta U Rock Films produkzio etxeko ordezkariekin; erakusketak; zuzeneko sormen lanak (gazte sortzaileen artea eta kultura sustatzeko); aholkularitza zentro bate; eta sormen tailerra. 
Guztira 140 pertsona inguru bertaratuko dira: artistak, arte eta kultura arloko profesionalak, ekintzaileak, kultur erakundeetako zuzendariak, kultura arloko enpresetako kideak, kultur ekimeneko proiektuetako teknikariak eta arduradunak, eta Iruña eta Corellako Arte eta Lanbide Eskoletako irakasleak eta ikasleak.
Saioak inauguratu dituzte NGIko zuzendari gerenteak, Ana Frias Pardok; Nafarroako Enpresa Zerbitzuko zuzendari gerenteak, Jose Luis Ruiz Ciruelos; Kultura zuzendari nagusiak, Pedro Luis Lozano Uriz; eta NEBZEko zuzendari gerenteak, Carmen Lezak. 

Jardunaldi hori Nafarroako Gobernuak antolatzen du erabat. NEBZEk egindako azterlan baten arabera, sektoreak UNESCOk proposatutako arlo askotan garatzeko aukerak dauzka: arte plastikoetan, musikan, ondarean, gizarte eta kultura sustapenean, komunikazioan, publizitatean, ikus-entzunezkoetan, liburuetan eta arte eszenikoetan. Gainera, kultura sektorearen garapenari esker, industria sortzailearen kontzeptua sortu da, arlo hauetan: arkitektura, diseinua (grafikoa, objektuena, modakoa, e.a.) eta software didaktikoa, aisiakoa eta olgetakoa. 

Kulturaren eta sormenaren sektorea oso heterogeneoa da; enpresa txiki berri asko daude, gehienak tokian tokikoak. Hala ere, enpresa horiek sortzen dituztenak sektorean ibilbide luzea egindakoak dira, aipatu azterlanaren arabera.
Jardunaldia 
Jardunaldian mahai-inguru bat egingo dute, gai honi buruzkoa: “Kulturaren eta sormenaren sektorean enpresak sortzea". Mahai-inguruan egongo dira Espido Freire idazlea, U Rock Films ikus-entzunezko ekoizpen etxeko Belen Canalejo, eta Kukuxumusu enpresako arduradunak (sorkuntza eta diseinu artistikoa). Mahai-ingurua, gainera, bertaratuek parte hartzeko moduan antolatu dute. 
Kukuxumusu enpresa entzierroko marrazkidun kamisetak saltzen hasi zen. Arrakasta handia izan zuten eta inguruko herrietan proba egin zuten, marrazki berriekin. Orain, marrazkiak hainbat euskarritan egiten dituzte, adibidez: kamisetetan, postaletan, zeramikan eta giltzatakoetan. Europan mila saltoki baino gehiago dituzte. 

Espido Freirek (35 urte) 1998an egin zuen debuta idazle gisa, eta urte beteren ondoren, 1999an, Planeta saria jaso zuen; sari hori jaso duen idazlerik gazteena da. Orain idazten jarraitzen du, literaturari buruzko ikastaro eta tailerrak ematen ditu, baita enpresa arloko hitzaldiak ere; eta bere enpresa dauka: E+F Gestion Cultural. U Rock Films ikus-entzunezkoen ekoizpen-etxe bat da: edukia sortzen du plataforma tradizionaletan (telebistan eta LTDan) eta Interneten banatzeko. 

Jardunaldian, gainera, Topaketetako irabazleen lanak egongo dira ikusgai, "Sortzeko espazio" direlakoetan. Hala, artista gazte hauen lanak izango ditugu gozagai: Carlos Cenoz (grafitogilea), Harri Larumbe, Daniel Alonso, Monika Aguirre, Elisa Fernaidez, Laida Azcona, Ruben Martínez, Irene Guede, Maider Araguas eta Aitor Aspe. Halaber, arte plastikoko erakusketa bat egongo da, azken urteetako Topaketetan modalitate horretan irabazle izan diren artisten obrekin; artista horiek dira, besteak beste, Javier Albizu, Belen Puyo, Maria Jimenez, Elena Goñi eta Carlos Irijalba. Jardunaldietara hainbat artista bertaratuko dira: Daniel Aldaya, Daniel Resano, Edmundo Irujo, Pedro Fernandez (Mr. Fylyn), Miguel Pueyo eta Adriana Olmedo, adibidez. 

Halaber, “Express Aholkularitza” jarriko dute, kultura sektorean enpresa proiekturen bat abian jarri nahi dutenentzat eta dagoeneko enpresaren bat sortu dutenentzat. Kontsultak 15 minutukoak izango dira eta aholkuak kulturaren eta enpresa sorkuntzaren arloko aditu eta aholkulariek emango dituzte. 
Arratsaldean, Amaste enpresak tailer bat emango du: “Cómo dedicarte a la cultura y tratar de no morir en el intento (o sí)”. Tailer praktiko horrek hiru ordu iraungo ditu eta gai hauei buruzko hainbat kontzeptu landuko dituzte, dinamika desberdinen bitartez: sormena, berriz asmatzeko premia eta sormen eta kultura arloko enpresen gizarte konpromisoa.
Jarduera horien bitartez, NGIk jendea sentsibilizatu nahi du eta aditzera eman nahi du kultura sektorean enpresak sortzea posible dela Nafarroan. Asmoa da, halaber, hainbat esperientzia ikusgai jartzea. 

Artea Ekintzaile jardunaldia Nafarroako Gobernuak antolatzen dituen Artista Gazteen Topaketen 25. urteurrenaren barruan egingo dute. 2009. urtea, gainera, Sormenaren eta Berrikuntzaren Europako Urtea da. Urteari izen hori eman zaio, hain zuzen, industria kultural eta sortzailean artea eta ekimenak sustatzeko. 
Topaketen aurtengo edizioan, NGIk aurreko urteetan bildutako artista gazteak biltzeko eta sustatzeko ekintzak egingo ditu. Alde horretatik, ekitaldien agenda bat argitaratuko dute (www.encuentrosnavarra.com), baita Topaketen 25 urteak biltzeko liburua eta DVDa ere. Gainera, web gune bat jarriko dute, Nafarroako artistak ezagutzera emateko eta artista horien obrei buruzko iritziak trukatzeko. Orain arte, Topaketetan 16.180 artistek parte hartu dute.

